
Өмірде дұрыс шешім қабылдай алу үшін,
 бізге математикалық ойлау қажет.
                                             Джон Нэш	

Математика – тек формулалар мен есептер жиынтығы емес, ол логика мен тәртіптің, жүйелі ойлаудың және шешім қабылдаудың іргетасы. Өміріміздегі әрбір маңызды шешім математикалық тұжырымдарға ұқсас: біз аксиомалардан бастаймыз, гипотезалар ұсынамыз, дәлелдер іздейміз және қорытындыға келеміз. Математика мұғалімдері осы үдерісті оқушылардың бойына сіңіріп, олардың тек академиялық білімін емес, өмірлік даналығын дамытуға ерекше үлес қосады.	
Математикада әрбір тұжырым, аксиома немесе теорема белгілі бір тәртіппен және дәлелденген қағидалармен бекітіледі. Бұл білім беру процесінде де маңызды рөл атқарады. Аксиомалар – өзгермейтін қағидалар, олар негізінде күрделі жүйелер құрылса, гипотеза – жаңа идеялар мен мүмкіндіктерді зерттеу алаңы. Мұғалім осы екі ұғымды байланыстырып, оқушыларды шешімдер іздеуге және өмірлік тәжірибелеріне сүйене отырып, қорытынды жасауға баулиды.
Аксиома өмірдің іргетасы іспетті. Мысалы, адалдық, еңбекқорлық және табандылық – бұл әр адамның бойында болуы тиіс қасиеттер. Мұғалім бұл "аксиомаларды" оқушы санасына сіңіріп, олардың өмірлік бағдарын айқындауға көмектеседі.
Теорема – нақты нәтижеге жету жолы. Кез келген жетістікке жету белгілі бір алгоритмді ұстануды талап етеді. Математиканың бұл ерекшелігін мұғалімдер оқушыларға болашақта мақсаттарына жету жолдарын жоспарлау үшін үйретеді.
Гипотеза – адамның армандары мен жоспарлары. Әр оқушының болашағына деген өз көзқарасы бар. Мұғалімнің міндеті – олардың армандарының негізділігін талдауға, гипотезаларын дәлелдеуге және оны жүзеге асыруға ықпал ету.
[bookmark: _GoBack]Математика сабағында оқушылар теоремаларды дәлелдеуді, есептерді шешуді үйренсе, өмірде бұл дағдылар шешім қабылдау, талдау және стратегия құру үшін қолданылады. Мұғалім оқушының әрбір қателігін оның дамуы үшін құнды сабақ ретінде көрсетеді. Ол қателіктен қорықпауға, керісінше, оны талдау арқылы дұрыс шешім табуға болатынын үйренеді.
Мұғалімнің рөлі тек білім беру ғана емес, сонымен қатар, оқушының өмірде өз орнын табуына көмектесу. Ол оқушының жеке тұлға ретінде қалыптасуына ықпал етіп, олардың сенімді әрі жауапты азамат болуына жол ашады.
Математикалық тұжырымдардан алынған сабақтар – өмірде табысқа жетудің басты құралы. Математика мұғалімі оқушыларға тек формулаларды үйретіп қана қоймай, оларды сыни ойлауға, қиындықтарды еңсеруге және дұрыс шешім қабылдауға баулиды. Осылайша, мұғалім тек білім ғана емес, өмірлік бағыт бере алатын тұлға ретінде маңызды рөл атқарады.
Математиканың қарапайым тұжырымдарынан үлкен өмірлік тұжырымдар пайда болады. Ал мұғалім осы жолда оқушыны жетелеуші, қолдаушы және бағыттаушы ретінде шексіз еңбек етеді.


	
